
KOHA E PUNËS 

 

        Përditësimi i fundit 11 Mars 2025  

 

Kohëzgjatja normale e orëve të punës 

Me kohëzgjatje javore të punës kuptohet koha e punës e kryer nga e hëna në mëngjes ora 0 deri të 
dielën e ardhshme ora 24.00 (neni 82 i KP). Kohëzgjatja normale e javës së punës është jo më 
shumë se 40 orë (neni 83 i KP). Kohëzgjatja ditore normale e punës është jo më shumë se 8 orë 
(neni 78, pika 1 e KP). Përjashtimet për kohëzgjatjen normale të punës rregullohen me vendim të 
Këshillit të Ministrave (neni 76, paragrafi 2 i KP, neni 84 i KP, neni 90, pika 3 e KP).  

 

Kohëzgjatja ditore e punës 

Kohëzgjatja ditore normale e punës përcaktohet me vendim të Këshillit të Ministrave, në kontratën 
kolektive, ose në kontratën individuale të punës, brenda limiteve të kohës javore maksimale të 
punës.   
Kohëzgjatja ditore normale e punës është jo më shumë se 8 orë në ditë. Pushimi ditor është të 
paktën 11 orë pa ndërprerje brenda ditës ose në rast nevoje për dy ditë rresht (neni 78 KP). 
 

Orët e fillimit dhe të mbarimit të punës përcaktohen nga rregullorja e brendshme, brenda kufijve 
të parashikuara nga ligji dhe me vendim të Këshillit të Ministrave (neni 79 KP).  
 

Orë pune të reduktuara  
 

Legjislacioni parashikon dispozita për vendosjen e orëve të reduktuar të punës në lidhje me 
punëtorët dhe punëmarrësit në në kushte të caktuara dhe ata që nuk kanë arritur moshën 18 vjec 
(neni 78, pika 3 e KP, neni 84, i KP, neni 97 i KP). 
 

Këshilli i Ministrave përcakton kohëzgjatje javore të reduktuar për punët që paraqesin vështirësi 
ose që janë të dëmshme për shëndetin (neni 84 i KP). 
  
Puna me kohë të pjesshme  
 

Me kontratën e punës me kohë të pjesshme, punëmarrësi pranon të punojë me orë, gjysmë dite 

pune ose ditë pune, për një kohëzgjatje normale javore ose mujore më të vogël se ajo e 

punëmarrësve që punojnë me kohë të plotë në të njëjtat kushte (neni 14, pika 1 KP). 

 



Punëmarrësit me kohë të pjesshme gëzojnë të njëjtat të drejta si punëmarrësit me kohë të plotë që 

kryejnë të njëjtën punë. Nëse kushtet e punësimit kanë lidhje të drejtpërdrejtë me kohën e punës së 

punëmarrësit, punëmarrësi me kohë të pjesshme gëzon të drejta përpjesëtimore me punëmarrësit me 

kohë të plotë (neni 14, pika 2 KP).  

 

Punëdhënësi informon punëmarrësin e punësuar me kohë pune të pjesshme për vendet e lira të punës 

dhe i siguron mundësi të barabarta me punëmarrësit dhe/ose punëkërkuesit e tjerë, për t’u punësuar në 

një punë me kohë të plotë. Gjithashtu, punëdhënësi informon punëmarrësin e punësuar me kohë pune 

të plotë për vendet e lira të punës dhe i siguron mundësi të barabarta me punëmarrësit dhe/ose 

punëkërkuesit e tjerë, për t’u punësuar në një punë me kohë të pjesshme (neni 14, pika 3, KP). 

 

Përcaktimi i orëve të punës 

 

Orët e fillimit dhe të mbarimit të punës përcaktohen nga rregullorja e brendshme, brenda kufijve 
të parashikuara nga ligji dhe me vendim të Këshillit të Ministrave. Momenti dhe kohëzgjatja e 
pushimeve të përditshme caktohen në kontratën kolektive të punës ose në kontratën individuale, 
në kufijtë e parashikuara me vendim të Këshillit të Ministrave (neni 79). 
 

Kohëzgjatja ditore e orëve të punës për të punësuarit në institucionet e administratës shtetërore, 
nga e hëna në të enjte, është 8 orë e 30 minuta, ndërsa ditën e premte është 6 orë. Për këto 
institucione aplikohet orari ditor fleksibël, me kushtin që brenda ditës të plotësohen orët e plota të 
punës, sipas përcaktohet në këtë paragraf. Orari i detyrueshëm, kur të gjithë të punësuarit duhet të 
jenë në vendet e punës, nga e hëna në të enjte, është 9:30 – 15:30, ndërsa ditën e premte 9:30 – 
13:00 (VKM nr.530, dt.1.8.2024 që sjell disa ndryshime dhe shtesa në VKM nr. 568, datë 
6.10.2021). 
 

Orari ditor i punës për të punësuarit në institucionet e pavarura dhe në njësitë e vetëqeverisjes 
vendore përcaktohet në rregulloren e brendshme të institucionit  (VKM nr.530, dt.1.8.2024 që sjell 
disa ndryshime dhe shtesa në VKM nr. 568, datë 6.10.2021). 
 

Puna e natës  
 

Kohëzgjatja e punës së natës dhe e punës së kryer një ditë para ose pas saj nuk duhet të jetë më 
shumë se tetë orë pa ndërprerje. Ato duhet të paraprihen ose pasohen me pushim ditor të 
menjëhershëm (neni 80, pika 2 KP). 
 

Me punë nate kuptohet puna e kryer nga ora 2200 deri në orën 600 të mëngjesit (neni 80, pika 1 
KP). Ndalohet të punojnë në punën e natës punëmarrësit nën moshën 18 vjeç dhe ata të deklaruar 
invalidë mbi bazën e raportit mjekësor sipas ligjit për sigurimet shoqërore (neni 101 KP). 
 



Punëmarrës që punojnë gjatë natës janë të gjithë punëmarrësit, të cilët punojnë, të paktën 3 orë të kohës 

së përditshme të punës së tyre, si rrjedhë normale, gjatë natës, ose që kanë të ngjarë të kryejnë një pjesë 

të caktuar të kohës vjetore të punës së tyre gjatë natës, siç përcaktohet në ligj dhe në marrëveshjet 

individuale ose kolektive (neni 80, pika 3 KP). 

 

Me ligje të posaçme mund të parashikohen raste përjashtimore nga kryerja e punës së natës, për 
kategori të veçanta punonjësish (neni 80 kp).  
 

Këshilli i Ministrave përcakton rregulla të veçanta për rastet kur lejohet puna e natës për gruan 
shtatzënë, gruan që ka lindur fëmijë deri në moshën 1 vjeç të fëmijës, si dhe gruan me fëmijë në gji 
(neni 108, KP). 
 

Puna me turne  
 

Puna me turne konsiderohet puna e kryer nga punwmarrwsit qw pasojnw njëri-tjetrin në të njëjtin 
vende pune, sipas një radhe të caktuar, në orare të ndryshme, gjatë një periudhe të caktuar ditësh ose 
javësh (neni 79/1 i KP). 
 

Llogaritja e orëve të punës  
 

Me kohëzgjatje të punës kuptohet koha gjatë së cilës punëmarrësi është në dispozicion të punëdhënësit, 
përfshirë edhe kohën gjatë së cilës kryen formimin ose riformimin profesional, të lejuar nga 
punëdhënësi. Në kohën e punës nuk përfshihet koha e pushimit, gjatë së cilës punëmarrësi nuk është 
në dispozicion të punëdhënësit. Në kohëzgjatjen ditore të punës nuk përfshihet koha që i duhet 
punëmarrësit për të ardhur në vendin individual të punës dhe për t’u larguar prej saj. Përjashtimet 
rregullohen me vendim të Këshillit të Ministrave (neni 76, pika 1 dhe 2 KP). 
 

Kohëzgjatje ditore të punës është koha e përditshme efektive e punës nga ora 0 deri në orën 2400 
të së njëjtës ditë, pa përfshirë pushimet (neni 77 KP). Kohëzgjatja ditore normale e punës është jo 
më shumë se 8 orë. Ajo përcaktohet me vendim të Këshillit të Ministrave, në kontratën kolektive, 
ose në kontratën individuale të punës, brenda limiteve të kohës javore maksimale të punës. Pushimi 
ditor është të paktën 11 orë pa ndërprerje brenda ditës ose në rast nevoje për dy ditë rresht (neni 
78 KP). 
 

Kohëzgjatja e punës së natës dhe e punës së kryer një ditë para ose pas saj nuk duhet të jetë më 
shumë se tetë orë pa ndërprerje. Ato duhet të paraprihen ose pasohen me pushim ditor të 
menjëhershëm (neni 80 KP). 
 

Puna Jashtë Orarit 
 



Me orë shtesë kuptohet çdo orë pune e kryer mbi kohëzgjatjen ditore normale ose javore 
maksimale të punës. Quhet orë shtesë çdo orë pune e kryer mbi orarin normal të punëmarrësit që 
punon me kohë të pjesshme (neni 88 KP). 
 

Nëse rrethanat kërkojnë kryerjen e orëve shtesë të punës, punëdhënësi mund t’i kërkojë punëmarrësit 
për të kryer orë shtesë pune, për aq kohë sa është e mundur dhe e nevojshme, si dhe duke marrë 
parasysh kushtet vetjake dhe familjare të punëmarrësit (neni 89, KP). Numri maksimal i orëve shtesë 
përcaktohet në kontratën kolektive ose kontratën individuale të punës (neni 90, pika 1 e KP). 
Punëdhënësi mund të kërkojë kryerjen e orëve shtesë të punës, por jo më shumë se 200 orë në vit. Nuk 
mund të kërkohet kryerja e orëve shtesë javore kur punëmarrësi ka kryer 48 orë pune në javë. Në raste 
të veçanta, për një periudhë deri në 4 muaj, mund të punohet me shumë se 48 orë në javë, por koha 
mesatare javore e punës, për këtë periudhë, nuk duhet të jetë më shumë se 48 orë. Këshilli i Ministrave 
vendos rregulla të veçanta për kryerjen e orëve shtesë për punët që janë veçanërisht të vështira ose 
të dëmshme për shëndetin. Me autorizimin e Inspektoratit të Punës, numri maksimal i orëve shtesë 
mund të tejkalohet në rastet e forcës madhore ose të punëve urgjente në dobi të popullsisë (neni 
90 i KP). 
 

Punëdhënësi orët shtesë të punës duhet t’i kompensojë me pushim në përputhje me orët shtesë të 
kryera. Punëdhënësi për orët shtesë të punës që nuk janë kompensuar me pushim duhet t’i paguajë 
punëmarrësit pagën normale dhe një shtesë jo më pak se 25 për qind të saj, me përjashtim të rasteve 
kur parashikohet ndryshe në kontratën kolektive. Punëdhënësi në marrëveshje me punëmarrësin, 
mund të kompensojë orët shtesë të punës me një pushim të paktën 25 për qind më të madh, që i 
korrespondon kohëzgjatjes së orëve shtesë dhe që jepet brenda 2 muajve nga dita e kryerjes së 
punës, me përjashtim të rasteve kur parashikohet ndryshe në kontratën kolektive. Orët shtesë të 
punës të kryera gjatë pushimit javor ose në ditët e festave zyrtare kompensohen me pushim ose 
pagë të paktën 50 për qind më të madhe se orët shtesë të bëra ose paga normale, me përjashtim të 
rasteve kur parashikohet ndryshe në kontratën kolektive (neni 91 i KP,).  
 

Ndalohet kryerja e orëve shtesë të punës nga gratë shtatzëna dhe pas lindjes së fëmijës, derisa fëmija 

të mbushë moshën 1 vjeç.  

 

Ndalohet kryerja e orëve shtesë për personat me aftësi të kufizuar, për shkaqe objektivisht të 

justifikuara, që lidhen me shkallën e aftësisë së tyre të kufizuar dhe natyrën e punës për të cilën 

kërkohen orët shtesë. 

 

 


